
	  Նախագծի 1-ին հոդվածը սահմանում է, որ հարկային մարմնի բողոքարկման հանձնաժողով ներկայացված դիմում-բողոքների քննությունն իրականացվում է գրավոր ընթացակարգով, բացառությամբ համալիր հարկային ստուգման արդյունքում ընդունված ստուգման ակտերի բողոքարկման դիմում-բողոքների, որոնց քննությունն իրականացվում է բանավոր ընթացակարգով, ինչպես նաև Օրենսգրքի 442-րդ հոդվածի 4․2-րդ մասով նախատեսված դեպքերի՝ մասնավորապես եթե՝
ա) գրավոր քննության  ընթացքում պարզվում է, որ առկա են գործի փաստական հանգամանքների պարզաբանման համար անհրաժեշտ հանգամանքներ, որոնք կարող են պարզաբանվել միայն դիմում-բողոք բերած անձի կողմից, 
բ) դիմում-բողոք բերած անձի կողմից դիմումով ներկայացվել են քննությունը բանավոր ընթացակարգով անցկացնելու հիմնավորումներ, որոնք ընդունվել են հանձնաժողովի կողմից` բանավոր ընթացակարգով ավելի արդյունավետ քննություն իրականացնելու հիմքով։
Առաջարկվող կարգավորումը հակասում է  Սահմանադրության 50-րդ հոդվածին, հանաձայն որի՝ պետական և տեղական ինքնակառավարման մարմիններն ու պաշտոնատար անձինք պարտավոր են մինչև անձի համար միջամտող անհատական ակտն ընդունելը լսել նրան, բացառությամբ օրենքով սահմանված դեպքերի: 
Միևնույն ժամանակ հարկ է նկատի ունենալ, որ Սահմանադրական դատարանի 2020 թվականի մայիսի 12-ի ՍԴՈ-1529 որոշման համաձայն՝ անձն օժտված է վարչական վարույթում լսված լինելու իրավունքով այն դեպքերում, երբ նրա նկատմամբ պետք է ընդունվի միջամտող անհատական ակտ, ... վարչական մարմնի կողմից լսումներ կարող են չանցկացվել օրենքով սահմանված բացառիկ դեպքերում:
	  ՀՀ Սահմանադրության 50-րդ հոդվածի 3-րդ մասի համաձայն պետական և տեղական ինքնակառավարման մարմիններն ու պաշտոնատար անձինք պարտավոր են մինչև անձի համար միջամտող անհատական ակտն ընդունելը լսել նրան, բացառությամբ օրենքով սահմանված դեպքերի:
Նախագծի վերաբերյալ ներկայացված եզրակացությամբ հղում է կատարված ՀՀ Սահմանադրական դատարանի 12.05.2020թ.-ի թիվ ՍԴՈ-1529 որոշմանը, որի համաձայն «անձն օժտված է վարչական վարույթում լսված լինելու իրավունքով այն դեպքերում, երբ նրա նկատմամբ պետք է ընդունվի միջամտող անհատական ակտ, ... վարչական մարմնի կողմից լսումներ կարող են չանցկացվել օրենքով սահմանված բացառիկ դեպքերում»:
Նշվածի կապակցությամբ հարկ ենք համարում նշել ՀՀ Սահմանադրական դատարանի 12.05.2020թ.-ի թիվ ՍԴՈ-1529 որոշման 4.1-ին կետի 8-րդ ենթակետի համաձայն ... վարչական մարմնի կողմից լսումներ կարող են չանցկացվել օրենքով սահմանված բացառիկ դեպքերում (տե՛ս, օրինակ, «Վարչարարության հիմունքների և վարչական վարույթի մասին» Հայաստանի Հանրապետության օրենքի 38-րդ հոդվածի 2-4-րդ մասերը):
«Վարչարարության հիմունքների և վարչական վարույթի մասին» ՀՀ օրենքի 38-րդ հոդվածի 2-րդ և 3-րդ մասերով նախատեսված են այն դեպքերը, երբ լսումներ չեն անցկացվում կամ կարող են չանցկացվել: 
Միաժամանակ, նույն հոդվածի 4-րդ մասով սահմանված է, որ լսումներ չեն անցկացվում կամ կարող են չանցկացվել նաև օրենքով նախատեսված այլ դեպքերում:
Վերոնշյալ կանոնակարգումներից հետևում է, որ ՀՀ Սահմանադրությամբ նախատեսված է օրենքով սահմանված դեպքերում լսումներ չանցկացնելու հնարավորություն: Միաժամանակ, «Վարչարարության հիմունքների և վարչական վարույթի մասին» ՀՀ օրենքով նախատեսված են լսումներ չանցկացնելու դեպքերը, ինչպես նաև սահմանված է, որ լսումներ կարող են չանցկացվել նաև օրենքով նախատեսված այլ դեպքերում:  
Նախագծով ևս նախատեսվում է օրենքով սահմանել դեպք, երբ վարչական մարմնի կողմից լսումներ չեն անցկացվում: Մասնավորապես` սահմանվում է հարկային և մաքսային մարմնի բողոքարկման հանձնաժողով ներկայացված դիմում-բողոքների քննության գրավոր ընթացակարգ` բացառություն նախատեսելով համալիր հարկային ստուգման արդյունքում ընդունված ստուգման ակտերի բողոքարկման դիմում-բողոքների դեպքում: Միաժամանակ, նախագծով սահմանվում են նաև այն դեպքերը, երբ դիմում-բողոքների քննությունը պետք է իրականացվի բանավոր ընթացակարգով:
Այսինքն` ստացվում է, որ Նախագծով ապահովվում է «Վարչարարության հիմունքների և վարչական վարույթի մասին» ՀՀ օրենքի` լսումներ չանցկացնելու դեպքերը օրենքով սահմանված լինելու վերաբերյալ պահանջը:
[bookmark: _GoBack]Միաժամանակ, հարկ ենք համարում նշել, որ  ՀՀ Սահմանադրական դատարանի 12.05.2020թ.-ի թիվ ՍԴՈ-1529 որոշմամբ նշված հիմնավորումները վերաբերում են այն վարչական վարույթներին, որոնք հարուցվել են վարչական մարմնի նախաձեռնությամբ: Մինչդեռ Նախագծով նախատեսված կանոնակարգումները վերաբերում են անձի դիմումի (բողոքի) հիման վրա հարուցված վարույթներին: Նշվածից հետևում է, որ   դիմում-բողոք ներկայացնողը արդեն իսկ հնարավորություն է ստանում ներկայացնել գործի հանգամանքները և դրանց վերաբերյալ համապատասխան դիրքորոշումը, այսինքն` ըստ էության ապահովվում է անձի լսված լինելու իրավունքը: Այս առումով, գտնում ենք, որ վարչական վարույթում լսված լինելու հիմնարար իրավունքն ավելի լայն հասկացություն է. այն չի սահմանափակվում միայն բանավոր լսումներին մասնակցելու իրավունքով և ներառում է վարչական վարույթի մասնակիցների՝ վարույթում քննարկվող հարցի կապակցությամբ դիրքորոշումներ հայտնելու, փաստարկներ ներկայացնելու (այդ թվում նաև՝ գրավոր) իրավունքը, որին համապատասխանում է վարչական մարմնի պարտականությունը՝ ընդունելու և քննարկման առարկա դարձնելու այդ դիրքորոշումներն ու փաստարկները: Դա նշանակում է, որ վարչական վարույթի ընթացքում լսված լինելու սահմանադրական իրավունքի ապահովմանն ուղղված վարչական մարմնի պարտականությունը, ըստ էության, պետք է պատշաճորեն կատարված համարել նաև այն դեպքերում, երբ վարչական մարմինը վարչական վարույթի ընթացքում լսումներ չի հրավիրել, սակայն ընդունել և քննարկել է (վարչական ակտ կայացնելիս հաշվի է առել) վարույթի մասնակիցների կողմից ներկայացված գրավոր դիրքորոշումներն ու փաստարկները վարչական գործի համար նշանակություն ունեցող հանգամանքների վերաբերյալ:
Ելնելով վերոգրյալից և հաշվի առնելով այն հանգամանքը, որ Նախագծով նախատեսվում է սահմանել հարկային և մաքսային մարմնի բողոքարկման հանձնաժողով ներկայացվող դիմում-բողոքի քննության գրավոր ընթացակարգ, այսինքն` Նախագծի ընդունմամբ օրենքով կսահմանվի դեպք, երբ վարչական մարմնի կողմից կարող են լսումներ չանցկացվել, գտնում ենք, որ Նախագիծը չի հակասում ՀՀ Սահմանադրության 50-րդ հոդվածին:


  
